
MBI TEORITË E KONSPIRACIONIT DHE COVID 19 

 

Teoritё e konspiracionit janё njё dukuri mjaft e pёrhapur nё botёn 

moderne. Shembulli mё i famshёm, dhe mё famёkeqi, ёshtё ai i “Protokollit tё 

Pleqve të Zionit”, njё libёr apokrif me tё cilin pretendohej se vёrtetohej njё 

komplot pёr tё vendosur pushtetin e hebrejve dhe tё masonёve apo tё 

komunistёve anembanё rruzullit. Mё sё pari shёrbeu pёr tё pёrligjur pogromet 

nё Rusinё cariste, ndёrsa mё vonё u pёrdor nga propaganda naziste pёr tё 

pёrligjur diskriminimin antisemit dhe tekefundit shfarosjen e hebrejve. Nё 

Shqipёri, shembulli mё i famshёm ёshtё ai qё njihet me emrin “Katovica”. Ka 

qarkulluar nё mёnyrё tё pёrsёritur nё gazeta e nё rrjete sociale. Ndryshe nga 

simotra e lartpёrmendur, nuk pati asnjё rrjedhojё praktike, po vetёm shёrbeu 

si ngushёllim kognitiv dhe moral nёpёrmjet pretendimit se i shpjegonte tё 

gjitha tё kёqijat e tranzicionit postkomunist. Ndёrkaq, paraardhёsi i saj nё 

Shqipёri konsiston nё serinё e kobshme tё komploteve imagjinare gjatё 

periudhёs sё komunizmit, si rregull tё gjitha tё zbuluara pёrpara se tё sillnin 

ndonjё pasojё reale: siç thotё Ramiz Alia pёr “komplotin e poliagjentit Mehmet 

Shehu”, pasojat janё tё pallogaritshme, ato vetёm mund tё merren me mend. 

  Teoritё e konspiracionit kanё njё lidhje thelbёsore me totalitarizmin 

dhe, mё gjerё, me mendёsinё totalitare. Nga njёra anё, ato janё projeksione tё 

paranojave tё diktatorit, shёmbёllime tё pёrmbysura tё prirjeve tё tij 

shkatёrrimtare nё formёn e delirit tё persekutimit. Nga ana tjetёr, nё kushtet e 

totalitarizmit, gjejnё jehonё mjaft lehtёsisht nё mendjet e tё sunduarve, si 

komplement negativ i asaj dashurie delirante objekt i sё cilёs, sipas Wilhelm 

Reich-ut nё librin e tij Psikologjia e masave nёn fashizёm, ёshtё pikёrisht 

diktatori, dashuri absolute qё kёrkon si komplement njё objekt urrejtjeje 

absolute, njё alotropi politike tё Djallit. Kjo sintoni mendore e tё sunduarve me 

sunduesin totalitar ndodh nёpёrmjet asaj qё Wilhelm Reich e ka quajtur 

murtajё emocionale. Megjithatё, krijimi i teorive tё konspiracionit dhe 



gatishmёria pёr t’i pranuar nuk ёshtё e lidhur ekskluzivisht me totalitarizmin. 

Pavarёsisht nga tipi i regjimit, nё kushte tё caktuara, pёrballё vёshtirёsish tё 

mёdha, psikika njerёzore ka nevojё pёr njё mbёshtetje tё atillё qё tё mos e lёrё 

tё pambrojtur nga fuqia e errёt kёrcёnuese e sё pashpjegueshmes. Teoria e 

konspiracionit ёshtё mёse e pёrshtatshme nga kjo pikёpamje. Ajo ofron njё 

shpjegim tё thjeshtё dhe tё qartё. Dhe, çka ёshtё mё e rёndёsishmja, 

indetifikon njё veprim njerёzor tё qёllimshёm nё rrёnjёn e sё keqes, identifikim 

qё sjell njё dobi psikologjike tё dyfishtё: pёrderisa shkaku i sё keqes ёshtё njё 

veprim i qёllimshёm njerёzor, ekziston gjithsesi mundёsia qё njeriu ta luftojё 

keqbёrёsin dhe tё fitojё mbi tё; pёr mё tepёr, njeriu nё kёtё rast ka mundёsinё 

qё tё fajёsojё dikё dhe, prandaj, edhe nёse nuk fiton dot mbi tё keqen, i mbetet, 

pёrpos ngushёllimit kognitiv, ngushёllimi moral i gjykuesit tё njё fajtori tashmё 

tё zbuluar e tё demaskuar. Nё epoka mё tё hershme, mynxyrat dhe fatkeqёsitё 

e mёdha u atribuoheshin forcave tё mbinatyrshme, hyjnore ose demoniake. Nё 

rastin e Djallit, ishte gjithmonё besimi qё Zoti do tё ngadhёnjente; kur i 

atribuoheshin hyjnores, e keqja qё pllakoste njerёzit shpjegohej me 

providencёn, kёshtu qё ndodhte pёr tё mirёn e njerёzve, ose shpjegohej me 

ndёshkimin e mёkateve njerёzore dhe kjo gjithashtu nёnkuptonte zbutjen e 

zemёrimit tё hyjnive nёpёrmjet flijimeve dhe shlyerjes sё mёkateve apo 

shpresёn te Zoti i monoteistёve, qё ёshtё Mёshira dhe E Mira. Teoria e 

konspiracionit s’ёshtё veçse trajta qё marrin besimet primitive apo mesjetare 

nё botёn e shekullarizuar tё arsyes dhe tё shkencёs, ku Zoti, sё bashku me 

Djallin, janё pёrjashtuar nga shpjegimi shkakёsor dhe vendin e tyre si veprues 

i qёllimshёm e ka zёnё njeriu. Teoria e konspiracionit s’ёshtё veçse demonologji 

moderne. Tekefundit, psikika njerёzore nuk ka ndryshuar shumё nё thellёsitё 

e saj qё nga agimet e kohёve kur paraardhёsit tanё majmunorё u ngritёn 

njёherё e mirё pёr tё ecur me gjymtyrёt e pasme. 

Edhe pandemia COVID-19 solli me vete njё sёrё teorish tё 

konspiracionit. Anembanё u rigjallёruan lёvizjet kundёr vaksinimit, i cili 

vёshtrohet kёsodore si mjet strategjik pёr tё pakёsuar popullsinё e planetit 

tonё, me pretekstin se po i mbron njerёzit nga sёmundje infektive tё 



rrezikshme. Kjo teori gjen pёrhapje tё madhe nё rrjetet sociale. Sipas njё 

varianti tё saj, specifikisht pёr pandeminё e tanishme, vaksinimi do tё shёrbejё 

pёr tё instaluar mikroçipe nё trupin tonё, qё tё mund tё jemi tё 

kontrollueshёm tё gjithё nё çdo çast: ёshtё njё komplot i kurdisur nga manjati 

i informatikёs Bill Gates, qё do tё pasurohet edhe mё shumё duke tregtuar 

mikroçipe, dhe nga tё gjitha qeveritё e botёs, qё duan tё na kenё vazhdimisht 

nёn kontroll, dhe prandaj tё gjitha kanё pёrhapur lajmin e rremё tё ekzistencёs 

sё kёsaj pandemie dhe bёjnё sikur e besojnё duke marrё masa tё 

jashtёzakonshme. Njё tjetёr teori ёshtё ajo e shkaktimit tё pandemisё 

nёpёrmjet antenave tё internetit 5G. Ndёrsa rasti mё i pёrçudshёm pёr sa i 

takon prestigjit intelektual tё autorit ёshtё ai i shpjegimit qё parashtroi nё 

fillimet e pandemisё mendimtari i hipermediatizuar majtist Noam Chomsky: kjo 

pandemi ёshtё nё tё vёrtetё njё luftё pёr supremacinё globale amerikane, njё 

luftё biologjike me intensitet tё ulёt, qё synon dёmtimin e pёrkohshёm tё 

ekonomisё kineze dhe pёrgatitjen e shfrytёzimit neokolonial amerikan duke 

eliminuar nё mёnyrё selektive tё moshuarit dhe duke lёnё gjallё tё rinjtё, qё do 

tё pёrbёjnё fuqinё punёtore me çmim tё lirё, etj. 

Teoritё e konspiracionit COVID-19, sidomos ajo e vaksinave me mikroçip, 

qarkullojnё aktualisht edhe nё Shqipёri. Tё tilla teori gjenden shpesh nё rrjetet 

sociale, madje herёpashere edhe nё media tradicionale. Spikat, pёr shembull, 

shpjegimi i kёsaj pandemie si luftё ndёryjore e ushtrive qё i kanё shtabet nё 

galaktika tё largёta, dhe koronavirusi ёshtё njё armё e sofistikuar qё po 

pёrdoret pёr tё pakёsuar shtatё herё popullsinё e Tokёs. Njёra palё 

ndёrluftuese ka si pёrfaqёsues tё epёrm nё Tokё presidentin Trump, sigurisht 

pala e sё mirёs, ndёrsa nё palёn tjetёr, tё sё keqes, ёshtё, dhe s’mund tё ishte 

tjetёrkush, njё hebre i pasur dhe liberal, i pamungueshmi George Soros, 

dishepull i adashit tё tij George Orwell, qё kinse denonconte totalitarizmin, por 

qё nё tё vёrtetё ёshtё autor i manualit mёsimor par excellence tё totalitarizmit 

komunist.  

Siç mund tё shihet, pandemia COVID-19 ёshtё njё terren shumё pjellor 

pёr teorinё e konspiracionit: njё virus u imponon shoqёrive kufizime lirie dhe 



raporte njerёzore dyshimi tё pёrgjithёsuar qё tё kujtojnё regjimin totalitar. 

Njeriu modern, i vetёshpallur zot i natyrёs, nuk mund tё pranojё qё ёshtё pjesё 

e natyrёs, prandaj dhe ia vesh pandeminё veprimit tё qёllimshёm diabolik tё 

sivёllezёrve tё tij dykёmbёsh. 


